
3 HILABETE

% 52,97KO 
MURRIZKETA 1.250 KONTSULTA

150 PERTSONA 2024KO 
ABUZTUAREN 1ETIK

IRAILAREN 20TIK 
AURRERAAbuztuaren 19an hasi ziren Aduana 

Zaharreko eraikina garbitzeko eta 
hondakinak kentzeko lanak. 

Eusko Jaurlaritzak oso-osorik finantzatuko du obra eta 3 
hilabeteko epean egitea aurreikusten da.

Irungo Udaleko Obra arloa 7 jarduketa 
tokitan argiteria publikoa hobetzeko lanak 

egiten ari da.

Proiektu horren bidez, egungo egoerarekin alderatuta, 
energia kontsumoa % 52,97 murriztea lortuko da, 

jardungo den eremuetan argiztapena hobetzeaz gain.  

ACUBIk, Bidasoako Kontsumitzaileen eta 
Erabiltzaileen elkarteak, 1.250 kontsultari 
erantzun zien 2024ko lehen seihilekoan.

Denbora-tarte horretan 516 erreklamaziori erantzun zaie 
ACUBIren bulegoetan.

Lapurriturriko informaziogunea turismo 
naturalak uda honetan bizi izan duen 

goraldiaren erakusle da.

Ekainaren 1ean ireki zenetik uztailaren 31ra arte, 150 
pertsona ingururen kontsultak jaso dira Lapurriturriko 

informaziogunean; 2023an, berriz, 101 pertsonen 
kontsultei erantzun zitzaien.

Irungo Udalak argitu du abuztuaren 
1etik Presto-Parking dela hirian TAOren 

aplikazioa kudeatzen duen enpresa.

Bestetik, 2024ko tasak eta zergak Osoko Bilkuran onartu 
ondoren, abuztuaren 12tik aurrera TAO zerbitzuaren tarifa 

berriak aplikatzen hasi da.

Irun Marketek plataforma berria izango 
du Irungo merkatari zein kontsumitzaileei 

zerbitzu hobea emateko.  

Aurreikusita dago plataforma berria irailaren 20an 
martxan egotea. 

BERRIKUNTZEKIN EKINGO DIO 
IKASTURTE BERRIARI AINHOA 

DANTZA AKADEMIAK
Ikasturte akademiko berri baten hasiera erronka eta helburu berriak ezartzeko unea 

izan ohi da. Hain zuzen ere, horixe egin nahi izan dute Ainhoa dantza akademian 
urrian hasiko den 2024/2025 ikasturteari begira. Horretarako, Ainhoa Pardo eta Marta 
Sagües akademiako lantalde osoarekin batera prest daude dagoeneko, proposamen 

berritzailez beteta, datorren ikasturtea hasteko. 

Hastear den ikasturteko berrikuntza nagusietako bat, astean 
zehar jarduerak eskaintzeaz gainera, asteburuetarako planak ere 
antolatuko dituztela izango da. Ainhoa Pardok azaldu duenez, 
“garrantzitsua da ikastaroa pilak kargatuta hastea, gauza 
berriak eskaintzen jarraitu ahal izateko eta jendeak beste gauza 
batzuk probatzeko aukera izan dezan”. Horrela, larunbatetan 
dantza akademiako haurrentzako ekintzak antolatu nahi 
dituzte. “Txikien gustukoak diren Euskal Herriko pertsona eta 
pertsonaia ezagunak ekarriko ditugu gure akademiara, beraiekin 
batera gozatzeko aukera izan dezaten”, azaldu du Marta 
Sagüesek. 

Txikiez gain, helduagoek ere asteburuez gozatzeko aukera 
izango dute Ainhoa dantza akademian. Horretarako, oso modan 
dauden musikalak lantzea pentsatu dute,  asteburuez beste 
era batera gozatu ahal izateko. Antzerkia, kantua, dantza eta 
interpretazioa uztartuz, parte-hartzaile bakoitzaren trebetasun 
artistiko eta sortzaileak aberastuko dira, elkarlana eta talde 
lana sustatzen duten bitartean. Gainera, akademiako irakasleek 
adierazi dutenez, dantzaren mundua mugarik gabe aztertzeko 
gonbidapena izango da. Tailer hau guztiontzako pentsatuta 
dago, esperientzia edo trebetasuna alde batera utzita.

Lab Femme
Bestetik, emakumeen hazkunde fisikoa, mentala eta pertsonala 
lantzeko gune berri bat sortu dute, Ainhoa akademian 

emakumeek beren gorputza zaintzea, errespetatzea eta 
ezagutzea funtsezkoa dela uste baitute. Ainhoa eta Marta ez dira 
proiektu berri hauekin liluraturik dauden bakarrak, jendea hasia 
baita jada proposamen berrien inguruan galdezka. 

Ainhoa Pardok adierazi duenez, Emakumearen zaintzara 
bideratutako hainbat ekimen antolatuko dituzte Lab Femme 
proiektuaren barruan, besteak beste, emakumeentzako nutrizio 
berezia, zoru pelbikoko tonifikazioa edo emakumeentzako 
defentsa pertsonala. “Mugimendua gorputza zaintzeko beste 
bideetako bat dela erakutsi nahi dugu”, azaldu du Ainhoa 
Pardok. 

Aipatutako proiektu berriez gain, gaztetxoek ere ekintza 
bereziak izango dituzte ikasturte honetan aukeran. Ainhoa 
Pardok adierazi duenez, hiruhileko bakoitzean akademiara 
dantza irakasle ezagunak ekartzen ahaleginduko dira, gazteek 
dantza irakasle ospetsuekin batera trebatzeko aukera izan 
dezaten. Marta Sagüesek aipatu duenez, “gure dantza akademia 
espazio segurua izatea nahi dugu; akademia bat baino zerbait 
gehiago izan nahi badugu sare bat sortu behar dugu gure 
artean”. 

Beraz, Ainhoa dantza akademian jada prest daude 2024/2025 
ikasturteari hasiera emateko, dagoeneko errotuta dauden 
dantza eskolak proposamen berritzaileekin bateratzeko prest. 
Aurretik azaldutako jardueren inguruko informazio guztia 
dantza akademiaren webgune berrituan kontsultatu daiteke, 
ekintzetan izena emateko aukerarekin batera. 

“KLASIKOA” ZER OTE DA?
Belaunaldi bakoitzak badauzka bere irizpide eta erreferente propioak, eta gureak ez 
ziren honetaz libratu. Erromatarrentzako Etruskoak eta Greziarrak bezala, Erdi Aroko 

monarkientzako Erroma eta Grezia, edota XX. mendeko Europa eta Estatu Batuak 
munduarentzako; gaur egungo klasikoak ordea, ez dira ez hain klasikoak, ez zaharrak ere.

Klasikoaren berpizkundea belaunaldi bakoitzak eraikitzen du: 
moda eta momentuan sortzen diren irizpide eta bat-bateko 
korronteei jarraituz, sortzen diren “erreferenteak” dira, 
garai batean James Dean gizonentzako zen bezala, edo Sean 
Connery. Garai batean Julio Zesarrek berak, edo bestelako 
pertsonaiek, Augustok, zein Trajanok berak, estilo zein joerak 
ezartzen zituzten, gaur egungo futbolariek egiten dutenaren 
antzera. Klasikoak diren edo ez, beste zeozer litzateke, baina 
gaur egungo munduaren abiadurarekin, klasiko bat azkar da 
ahantzia, eta 20 urte baino gutxiagoko jendearentzat badaude 
existitu ez diren garaiak, beste belaunaldientzako erabateko 
erreferenteak direnak. Nola liteke ordea, garai bateko “klasikoa” 
ahaztua izatea? Musika klasikoan gertatzen den bezala, hau 
da, gaur egun XIX. mendeko Tchaikovsky, edota Mozart bat, 
zein Bach edo Mendhelson, zein Vivaldi bat, estralurtarren 
antzerakoak dira, Quevedo famatuaren ondoan. Ez, ez da aro 
berriko Quevedo klasikoa, reaggeton musika egiten duen klasiko 
berri bat baino.

Badirudi, iraganarekiko lotura apurtzen ari garela, edo apurketa 
kulturala edo arrakala handiagoa dela kasu batzuetan besteetan 
baino, gaur egungo kultura burbuila kultural bat bezalakoa dela, 
“klasikoaren” inguruko joera klasikoak erabat arrotzak izanik, 
bai arkitekturan, ezen margolaritzan zein filosofia edo beste 
arloetan.

Klasikoa zena, eta dena, dudarik gabe ez da berdina eta agian 
klasikoa zenaren eta denaren arteko hausnarketaren momentua 
heldu da. Iraganeko joera klasikoak hiltzen ari dira ordea?

Ez, interesak eta esparruak zein komunikabide kulturalak 
aldatzen ari dira. Badirudi iragan klasikoa, harri erromatar 
baten zutoina, tenplu batena, edota iraganeko antzerki baten 
eraikinak ez zaizkiola askori heldu, eta mugikorraren kulturan 
sartu bagara ere, iraganaren isiltasunak oraindik klasiko bezala 
jarraitzen du. Ezaguna edo ez, zure ingurukoa edo ez, oraindik, 
iragan ahaztu bateko elementuek mugiarazten dituzte gure 
barneko sentsazioak, mendeetan zehar egin duten moduan.

Liburutegi zahar eta ahaztu bateko nobela ahantzi bat bezala, 
Beethoven  baten musika entzutea, edo Platonen mitoa 
irakurtzea, oraindik, gure kulturaren parte dira dudarik 
gabe, gure ondarearen parte jarraitzen dute izaten. Nahiz eta 
ezagunak ez izan. Baliteke, Erdi Aroan gertatu zen bezala, 
antzinaroko gaitegiak, liburuak, arkitektura tratatuak eta 
bestelako elementu zein idazkiak baztertuak izatea, ahantziak 
eta behin betiko desagertzea. Baina badago kultura ezberdinetan 
zehar, iraganarekiko lotura baten beharra, arrazoi praktiko zein 
espiritualengatik. Zaharragoak diren belaunaldiek ikasi dituzte 
gauzak iraganetik, eta gazteok, hortik ikasi eta zeozer berria 
egin dezakegu. Iragana ahazturik, kultura bazterturik, honek 

ez du balorerik galtzen, ordea, belaunaldi oso batek balore 
batzuk galtzeko arriskua dago, ez Erromatar edo Greziarren 
“klasikoak” errepikatu behar direlako, baizik eta historiaren 
belaunaldi ezberdinetan zehar, bizitzako arazo, irtenbide eta 
egoera askorekin konektatzeko aukera dagoelako. Nahiz eta 
mendeak igaro izan, oraindik, bizirik egotearen esperientziak 
komunean dituelako gauza asko iraganarekin, eta horrexegatik, 
gure iraganeko idazki, musika, leku eta istorioetatik esperientzia 
eta egoera askotan gure aitzindariengana buelta gaitezke, 
nolabait, haien idatziak irakurriz, gure oraina berrirakurriz, eta 
berpiztuz.

Klasikoa edo ez, hona Seikiloseko epitafioaren abesti bat, lehen 
edo II. mendeko abesti zahar bat:

“Harrizko irudi bat naiz,

Sizilok jarri nau,

Non betirako, banaiz,

Betiko oroimenaren seinale”

“Bizirik zauden bitartean, distira egin

Ez zaitez izutu ezerengatik.

Bizitzak gutxi irauten du eta,

Eta denborak amaiera eskatzen du eta”

https://www.academiaainhoa.com/
https://irunero.eus/ainhoa-pardo-lopez-dantza-irakasleainauteriak-erakusleiho-bat-dira-akademian-egiten-duguna-erakusteko/
https://irunero.eus/emakumeen-kirolaren-ingurukoa-izango-da-hurrengo-iganderoa/
https://irunero.eus/erditu-aurreko-eta-ondorengo-uneek-merezitako-espazioa-dute-centro-maian/
https://irunero.eus/dies-oiassonis-jaialdiak-irun-garai-erromatarrera-itzuliko-du-uztailaren-11tik-14a/
https://irunero.eus/urte-bisustua-bis-sextus-dies-ante-kalendas-martias/
https://www.oiasso.com/eu/
https://irunero.eus/behobiak-erdi-arora-bidatuko-du-igandera-arte/

USK Garabateando Bidasoa izenpean hilean behin eskualdetik zein urrutiagotik etorritako 
marrazketa zaleak biltzen dira elkarrekin zirriborratzeko leku baten bila. Hitzordua finkoa 
da: hilabeteko hirugarren igandean goizeko 11:00etatik 13:00etara. Bakoitzak erabiltzen 

dituen teknika eta materialak, ordea, askeak dira. Juncal Alfonso dugu marrazkilari topaketa 
hauen antolatzaileetako bat eta nola funtzionatzen duten azaldu du. 

Nola sortu zen USK Garabateando Bidasoa taldea?
Jarduera hau 2017an hasi genuen, Otzazki galerian. Galeria 
osatzen genuen artistok espazioa dinamizatzeko tailerrak 
edo jarduerak antolatzeko beharra ikusi genuen. Bururatu 
zitzaigun ideietako bat aire zabalean marraztea izan zen, jada 
galeriaren hasierako urteetan antolatzen zen bezala. Gainera, 
niri bereziki deigarria egiten zaidan jarduera da. Izan ere, 
mundu mailan “Urban Sketchers” izeneko mugimendu bat 
dago, zeinean hainbat estilotako pertsonak elkartzen baitira 
beren borondatez apunte azkarra edo zirriborroa lantzeko 

hiriko hainbat lekutan. Gure 
taldeari “Garabateando” izena 
jarri genion, zirriborroari 
ikusgarritasuna emateko 
eta, horrela, prozesuari 
eta margotzeko elkartzeari 
garrantzia emateko, eta ez 
hainbeste emaitzari.

Beraz, eskualdean errotua dagoen jarduera da?
Bai, jende askok ezagutzen gaitu dagoeneko, eta asko dira edizio 
bat bestearen atzetik errepikatzera eta parte hartzera animatzen 
direnak. Hala ere, beste batzuetan, abuztuko topaketa honetan 
adibidez, jende berri asko batzen da bat-batean taldera eta 
gurekin batera marraztera animatzen diren lehen aldia izan da 
batzuentzat. 

Taldearen helburua hilabete bakoitzeko hirugarren igandean 
marraztea da?
Bai, batez ere denok leku jakin batean marrazteko elkartzea. 
Horrela, edozein pertsona jarduera honetara batu ahal izatea 
lortzen dugu, non profil eta giro desberdinetako pertsonak 
aurkituko dituen. Interesgarria da jarduera honek, alde batetik, 
nolabaiteko ospea duten artistak, eta bestetik, marrazketaren 
munduan hasi eta apunte azkarraren bidez margotzea nolakoa 
den frogatu nahi dutenak biltzea. Horrela beraz, ekimen honek 
hainbat profiletako jendea biltzen du, eta horregatik garrantzi 
handia ematen diogu elkartzeari, emaitzari baino gehiago.

Horrela, margotzea ere jarduera soziala izatea lortzen duzue?
Hori da. Izan ere, beste pertsona batzuek gauza bera egiten 
dute beste hiri batzuetan, eta horrek elkartrukeak egiteko 
aukera ematen digu. Horri esker, sare bat sortzen ari gara. 

Gure kasuan, gure elkargunea Bidasoa eskualdea da, baina 
gauza bera gertatzen da Donostiaren kasuan hileko bigarren 
igandean edo Baionan hainbat datatan. Horrela, hitzorduak data 
desberdinetan jarriz, beste leku batzuetara mugitzeko eta jende 
gehiago ezagutzeko aukera dugu.

Hileroko deialdien datak finkoak direnez, errazagoa izango da 
jendea parte hartzera animatzea, ezta?
Gure kasuan, deialdiaren data beti da finkoa: hilabete bakoitzeko 
hirugarren igande guztietan, 11:00etatik 13:00etara. Parte 
hartzeko benetako interesa duen jendeak beti gordetzen du 
tartea bere agendan ekimenean parte hartu ahal izateko, eta 
ezin badu, jada badaki hurrengo hitzordua noiz izango den. 
Lekua parte-hartzaile ohikoenen artean erabakitzen dugu, eta 
horretarako, borondatez, bakoitzak hilabete bat aukeratzen 
du jarduera non egin nahi duen erabaki eta antolaketa lanak 
egiteko. Parte-hartze aktiboko taldea denez, jendea gehiago 
inplikatzen da.

Nolakoa da jarduera honetako parte-hartzaileen profila?
Oro har, USK Garabateando Bidasoako parte-hartzaileak 
helduak izaten dira. Baina, lehen esan dizudan bezala, profil eta 
ezagutza maila desberdineko jendea elkartzen gara. Bestalde, 
Garabateandoko kide batzuek pintura eskolak ematen ditugu 
zenbait akademiatan, beraz, noizean behin gure ikasleak ere 
animatzen dira topaketa hauetan parte hartzera. Haurrak ere 
bertaratzen dira gurekin etortzera gonbidatzen ditugunean. 
Haurren kasuan, 8 urtetik gorako haurrak izatea gomendatzen 
dugu, baina ez da beharrezkoa bi ordu osoak etortzea, beraien 
kontzentrazio maila desberdina baita, baina 13:00etan lanak 
bateratzeko unean parte hartu dezatela aholkatzen diegu, oso 
aberasgarria baita.  

Topaketa hauek zuen ezagutza eta esperientzia partekatzeko 
aukera emango dizuete, ezta?

Hala da. Gure topaketetan 
beti errutina bera jarraitzen 
dugu. 11:00etan elkartu eta 
gure lekua bilatzen dugu 
13:00ak arte marrazteko. 
Lanak bateratzean, bakoitzak 
erabiltzen dituen materialak 
ikusiko ditugu, eta marrazkia 

nola egin duen galdetuko diogu. Halaber, elkarri laguntzen 
diogu, norbaitek behar duenean aholkuak partekatuz. Bestalde, 
edizio guztietara etortzen ez den jendea dagoenez, itzultzen 
direnean, jada ezaguna duten talde baten parte direla sentitzen 
dute eta hori ere garrantzitsua da. 

Beraz, teknika eta materiala libreak dira?
Horixe. Oro har, jendeak asko erabiltzen du akuarela, baina 
badira errotuladoreak edo kolore arkatzak erabiltzen dituztenak 
ere. Izan ere, pertsona berak topaketa batetik bestera material 
desberdinak erabil ditzake. Azkenean, Garabateandoren 
helburua hori da, bakoitzak bere buruari erronka txikiak 
ezartzea, teknika desberdin bat probatzeko arriskua hartzea 
edo, besterik gabe, gehien gustatzen zaionarekin jarraitzea.

Horregatik, leku berean zaudeten arren, emaitzak oso 
desberdinak izaten dira, ezta?
Hala da. Batzuetan oso proposamen zehatzekin elkartzen gara, 
adibidez monumentu baten inguruan. Hala ere, bakoitzak oso 
modu desberdinean marrazten du, bakoitzak gauzak ikusteko 
modu ezberdina baitu eta hori oso polita da.

Aire zabalean margotzeak ere baditu bere zailtasunak, gaurko 
euria bezala. 
Azkenean, topaketen ordua eta lekua programatu arren, 
badakigu beti egon daitezkeela gaurkoa bezalako ustekabeak, 
euria, alegia. Beraz, bakoitzak bere estrategiak ditu. Batzuek 
marrazki azkar bat egin eta amaitutzat ematen dute. Besteak, 
lehen zirriborroak egin ondoren, kafetegian babesten dira 
marrazkia amaitzeko. Horregatik, marrazteko tokiak aukeratzen 
ditugunean, beti saiatzen gara kafetegiren bat edo leku itxiren 
bat egon dadin inguruan babestu nahi dutenentzat; izan ere, bizi 
garen lekuan bizi gara, eta eguraldiarekin badakigu horrelakoak 
gerta daitezkeela.

Nola batu daitezke parte hartzeko interesa dutenak?
Sare sozialetan gaude, bai Instagramen, @Uskgarabateando, eta 
baita Facebooken ere, USK Garabateando Bidasoa. Interesatuak 
bi plataforma horien bidez jar daitezke harremanetan zalantzak 
kontsultatzeko edo hurrengo topaketa non eta noiz izango den 
ikusteko. Horrez gain, WhatsApp talde bat ere badugu, oso 
interesatuta daudenentzat eta gurekin harreman zuzenagoa 
izan nahi dutenentzat.

“Garrantzi handia 
ematen diogu 

elkartzeari, emaitzari 
baino gehiago”

Juncal Alfonso, USK 
Garabateando 

Bidasoa topaketen 
antolatzaileetako bat

“Garabateandoren 
helburua hori da, 

bakoitzak bere buruari 
erronka txikiak ezartzea” 

Juncal Alfonso, USK 
Garabateando 

Bidasoa topaketen 
antolatzaileetako bat

Argazkia: Abuztuaren 18an Real Unión pasealekuan egindako 
LXXXII. USK-Garabateando Bidasoa saioko parte-hartzaileak. 
Iturria: USK-Garabateando Bidasoa. ↓

USK GARABATEANDO BIDASOA EKIMENEKO 
PARTE-HARTZAILEEK ESKUALDEA 
ZIRRIBORRATUZ GOZATZEN DUTE

https://www.instagram.com/uskgarabateando/?hl=es
https://irunero.eus/maialen-arocena-artista-artearekiko-nire-pasioa-helarazten-zoriontsua-naiz-eta-aldi-berean-ikasleengandik-ere-asko-ikasten-dut/
https://irunero.eus/irungo-marrazki-eta-pintura-akademiaren-lanak-amaia-kzn-ikusi-ahalko-dira-ostiraletik-aurrera/
https://irunero.eus/ana-grassetek-masterclass-bat-eskainiko-du-azaroaren-18an-marrazki-eta-pintura-akademian/

Oporrak Bakean haur errefuxiatu sahararren udako harrera programa da. Horri 
esker, haur sahararrek uda basamortutik eta errefuxiatu kanpamentuetatik kanpo 
pasatzeko aukera dute, familia euskaldunek Herri Sahararrari laguntzeko eta beste 

kultura batekin elkarbizitzeko aukera duten bitartean. Urtero uda iristean programa 
hau errepikatu ahal izateko, ordea, harrera familiak behar-beharrezkoak dira, izan ere, 

proiektu honen funtsezko zati bat dira. 

Aurtengo udan Nevyana Syarovak bere senarrarekin eta Aia 
Perez alabarekin osatutako familia, Tadamun elkartearen 
eskariari erantzun eta harrera familia izateko erabaki duen 
horietako bat da. Nevyana Syarovak azaldu duenez, aspalditik 
ezagutzen du zein den Saharan bizi duten egoera; baita Oporrak 
Bakean proiektuaren helburuak zeintzuk diren. “Orain arte, 
ordea, ez dugu proiektura batzeko aukerarik izan, etxean leku 
nahikorik ez genuelako”. Aia alabaren gela berritu ostean, 
luzaroan esperotako pausu hau emateko unea zela sentitu 
zuten. “Programaren inguruko elkarrizketa ikusten egon ginen 
erabakia hartu aurretik eta amaitzerakoan elkarri begiratu 
eta erantzuna argi izan genuen: bai, egingo dugu”. Horrela, 
aurtengo udaran etxean Achwak Mahfud txikia hartu dute, 
Irunen egindako egonaldian zehar 10 urte bete dituena.  

Elkarrekin uda ezberdin bat bizi izan dute laurek. Nevyana 
Syarovak azaldu duenez, Achwak etxera iritsi aurretik oso urduri 
egon ziren eta itxaronaldia luze egin zitzaien.  “Denbora asko 
pasa genuen aurtengo uda nolakoa izango zen imajinatu nahian 
eta aurreikuspen guztiak gainditu ditu”, aipatu du Nevyanak. 
Aia Pérezek kontatu duenez, hasieran lehen aldiz etortzen 
zen beste haur bat hartu behar zuten etxean, baina azkeneko 
momentuan haurra atzera bota zen eta ez etortzea erabaki 
zuen. Bidaia luze baten ostean, Saharako haurren autobusa 

helmugara iritsi zen. Nevyana 
Syarovak gogoratu duenez, 
Achwak irribarretsu jaitsi 
zen autobusetik: “Lehen 
besarkada eman zigun bezain 
laster sentitu genuen hau zela 
gure haurra”. 

Achwak Mahfuden kasuan hau 

ez da Saharatik kanpo igaro duen lehen uda izan, aurretik beste 
familia eta aterpetxe batzuetan egon delako. Hortaz, aurreko 
esperientzia horiei esker jada euskara ulertu eta gazteleraz 
hitz egiteko gai da. Egokitzapen prozesua oso erraza izan da 
Achwakentzat zein bere harrera familiarentzat. “Hasieran apur 
bat beldurtuak egon ginen, esan zigutelako haurrek batzuetan 
negar asko egiten zutela edo beste batzuetan gauzak ulertzeko 
zailtasunak izaten dituztela”. Achwak berriz, familiako kide 

guztiekin oso ondo moldatu 
da hasieratik eta segituan 
egokitu da. 

Ukitu berezia duen uda
Aia Perezek azaldu duenez, 
aurtengoa uda oso berezia 
izaten ari da, “normalean 
egiten ez ditugun ekintzak 
egin ditugu, Achwak dena 

ezagutzeko”. Izan ere, Achwak Mahfud-ek adierazi duenez, 
“asko gustatzen zait hemengo nire familiarekin igerilekura 
eta hondartzara joatea, baita parkean, panpinekin edo slime-
arekin jolastea”. Gainera, Achwakek lagunak egiteko duen 
erraztasuna azpimarratu du Aia Perezek: “nire lagunekin oso 
ondo moldatzen da”.

Oporrak Bakean programan parte hartzen duten familiek 
bakoitzak bere aldetik planak egin arren, Nevyana Syarovak 
azaldu du harrera familia izatea ez dela bakardadean bizitzen 
den esperientzia bat. Familiak Tadamun elkartearen aterkiaren 
babespean sentitzen dira uneoro, edozein zalantza argitzeko. 
Horrela, familia guztiek elkarrekin hainbat jarduera egin dituzte 
udan zehar. Esaterako, Stadium Gal estadiora gonbidatu dituzte 
Real Uniónen partidu bat ikusteko. “Bertan haurrek jokalariekin 
argazkia atera zuten eta oso une hunkigarria izan zen”, azaldu 
du Nevyana Syarovak. Horretaz gain, Donostiako Aquariuma 
doan bisitatzeko gonbidapena ere jaso zuten. 

Dibertsioaz gain, haur hauentzat uda Saharatik kanpo 
igarotzeko aukera zeinen garrantzitsua den gogoratu du 
Nevyana Syarovak: “urtaro honetan Saharako bizi baldintzak 
asko gogortzen dira”. Nevyanak azaldu duenez, desertuan 
50º-tik gorako tenperaturak izan ohi dituzte eta area berriz 
60º-tik gora berotzen da, lurra zapalezin bihurtuz. “Achwak 
kontatu digu, adibidez, eskolan bero handia jasan behar izaten 
dutela”, adierazi du Nevyanak. Gainera, azpiegitura aldetik, 
hango etxeak ere oso bestelakoak dira. “Lehen haimetan 
bizi ziren eta orain etxeak dituzten arren, etxe xumeak dira, 
karratu txiki bat, besterik ez”. Beraz, berotik ihesi, tenperatura 
freskoagoetan udaz gozatzeko aukera eskaintzen diete hemen. 

Bestalde, udan hemen egiten duten egonaldia saharar haurrei 
oinarrizko azterketa medikua egiteko baliatzen da. “Achwak 

iritsi berritan medikura eraman genuen, baita dentistarengana 
ere”, aipatu du Nevyana Syarovak. Are gehiago, Nevyanak 
nabarmendu du mediku azterketa horiek ez dutela kostu 
gehigarririk eragiten harrera familientzat. “Achwakek 
Osakidetzako bere txartel propioa dauka eta PADI-Haurren 
Hortzak Zaintzeko Programan sartzen da”. Gainera, udako 
egonaldia aprobetxatzen dute haurrek igeriketa teknika hobetu 
eta uretan moldatzen jakin dezaten. Achwak Mahfudek berak 
azaldu duenez, “igeri egitea asko gustatzen zait eta oso pozik 
noa igerilekura”. Nevyana Syarovak baieztatu du, uda honetako 
igerilekuan egindako ikastaroari esker denbora gutxian asko 
hobetu duela. “Hona etortzen direnean, beren gorputza 
indartzea bilatzen dugu”, gaineratu du Syarovak. 

Etorkizuna amesten jada
Uda amaierarekin, Achwak eta Perez-Syarova familiaren bideak 
banandu egingo dira. Bere etxera itzultzerakoan Achwakek 
bere guraso, ahizpa eta lagunekin partekatuko du hemen 
ikusi, bizi eta gozatutako guztia, bere hitzetan: “hemen gauza 
asko egin ditudala kontatuko diet”. Familia irundarra berriz, 
Achwak bisitatzera joan ahal izateko bidaia bat prestatzen ari 
da datorren urteko Aste Santurako, oraindik bidaia guztiz itxita 
ez duten arren. Aia Perez ilusioz gainezka agertu da aukera 
horrekin: “Gustatuko litzaidake Achwak nola eta non bizi den 
jakitea, beste errealitate bat delako”. 

Datorren urteko udaran pentsatuz, Aia eta Nevyana esperientzia 
berriro errepikatzeko irrikan daude. “Zalantzan dauden guztiei 
gure esperientzia zoragarria izan dela kontatuko nieke”, aipatu 
du Nevyana Syarovak. Are gehiago, haur hauentzat uda bertan 
pasatzea zeinen garrantzitsua den gogoratu du. “Lehen haur 
sahararrak hartzen zituzten familia gehiago zeuden; azken 
urteetan kopuru hori asko murriztu da, beraz, proiektura 
batu nahi duten familia berri asko behar ditugu”. Achwakek 
ere, etxera itzuli aurretik, jada datorren udan itzultzeko 

prest dagoela adierazi du. 
Nevyana Syarovak, beren 
familiarengana itzuli nahiko 
lukeen galdetu dionean, baietz 
erantzun dio, aurpegian 
irribarre handi bat zabaltzen 
zitzaion bitartean. 

“Lehen besarkada eman 
zigun bezain laster 

sentitu genuen hau zela 
gure haurra” 

Nevyana Syarova, 
Oporrak Bakean 

programako harrera 
familia

“Gustatuko litzaidake 
Achwak nola eta non 

bizi den jakitea, beste 
errealitate bat delako” 

Aia Perez, Oporrak 
Bakean programako 

harrera familia

“Asko gustatzen 
zait hemengo nire 

familiarekin igerilekura 
eta hondartzara 

joatea, baita parkean, 
panpinekin edo slime-

arekin jolastea” 
Achwak Mahfud, neska 

sahararra

SAHARAKO TENPERATURA 
ALTUETATIK IHESI, OPORRAK 

BAKEAN GOZATZEKO AUKERA

https://oporrakbakean.eus/
https://irunero.eus/oporrak-bakean-proiektuari-esker-tadamun-elkarteak-saharako-haurrei-urtero-opari-bat-egiten-die/
https://irunero.eus/sahararen-aldeko-euskal-karabanara-batu-da-irungo-udala/
https://irunero.eus/oporrak-bakean-eaeko-300-familia-behar-ditu-uda-honetan-haur-saharar-errefuxiatuak-hartzeko/

BADOAK EZ DU BIZITZA 
BIZIKLETARIK GABE ULERTZEN

Bizikleta da Badoa proiektuaren ardatz nagusia. Bi 
gurpilen gainean igota, bizitza ulertzeko eta mundutik 
mugitzeko nahitik sortu zen egun Fer Romerok eta Susana 
Fernándezek gidatutako egitasmo hau. Banaketa enpresa 
gisa sortu arren, gaur egun hori baino gehiago dira Irungo 
Santiago kaleko 49. zenbakian orain gutxi ireki berri duten 
lokalari esker.

2022ra arte Fer eta Susana Bartzelonan bizi ziren eta Irunera 
norabide zehatzik gabe iritsi zirenean, bizikletak erakutsi 
zien zein zen jarraitu beharreko bidea. BDS Koop-eko kideen 
laguntzarekin Badoa proiektua sortu eta lehen pausoak ematea 
lortu zuten. Fer Romerok azaldu duenez, “haiei esker jakin 
genuen Irunen market place bat sortzeko asmoa zegoela, hau 
da, merkataritzagune birtual bat, erosleen eta saltzaileen arteko 
bitartekari gisa balio duena; egun Irun Market izenez ezaguna”. 
Susana Fernándezek adierazi duenez, proiektu berritzaile 
horretan murgiltzea bultzada handia izan zen Badoarentzat. 
Hasiera batean Ferrek Joanes izeneko kide ohi batekin egiten 
zituen banaketak eta orain aldiz, Susana da bere lankidea.

Fer Romerok azaldu duenez, “bizikleta beti izan da gure 
bizitzako ardatz nagusietako bat”. Are gehiago, beraien 
eguneroko bizitzaren parte da eta, lankidez gain, bikote ere 
badirenez, beren semeei txikitatik erakutsi nahi izan dieten 
bizimodua da. Horrela, pedalei eraginez mugarik ez dela 
sinesten dute. Izan ere, banaketa pisutsuak egin ahal izateko 
bizikleta bereziak dituzte, baita bizikleta elektrikoak ere. 
Adibidez, “cargo bike” bizikletarekin 80 kilo garraiatzeko gai 
dela azaldu du Fer Romerok. 

Bizikletaz iristen diren eskaerak
Badoan askotariko banaketa zerbitzuak eskaintzen dituzte. 
Batetik, Irun Market-en parte diren saltokien eskariak bizikletaz 
eramaten dituzte. Fer Romeroren hitzetan, “oso garrantzitsua 
da inguruan ditugun merkatariekin lan egiteko aukera izatea”. 
Izan ere, Bartzelonatik Irunera iritsi zirenean harrituta 
geratu ziren hirian lokal asko itxita zeudelako. Ekonomia 
zirkularra bultzatzeko, gertuko bizilagunen eskutik eta horiei 
lagunduz lan egitea funtsezkoa iruditzen zaie Badoako kideei, 
beraz, zerbitzua azkarra bezain hurbila da. Gainera, astero, 
Hondarribiko Sorburu baratzeko produktuak ere garraiatzen 
dituzte bizikletaz. “Astean bitan, han bertan bildutako sasoiko 
produktua jasotzen diegu, Irungo Labore dendara eramateko”, 
gaineratu du Fer Romerok. 

Bestetik, etxera eramateko prestatutako janaria eskaintzen 
duten saltokiekin ere lan egiten dute. Fer Romerok azaldu 
duenez, “ez da ekonomikoki ekarpen handia egiten digun 
proiektua, baina bai bihotza betetzen diguna”, horri esker 
adineko pertsonei laguntzeko aukera baitute. Susana 
Fernandezek azaldu duenez, denda berria irekitzearen ondorioz 
apur bat baztertuta geratu zaien proiektua da, “baina ahal 
bezain laster berriz bultzatu nahi dugu”, zehaztu du.

Irunero aldizkariaren mezulari
Azkenik, despistatutako irakurleek jakingo ez duten arren, 
Badoa arduratzen da hilero Irunero banatzeaz, aldizkaria hiriko 
toki guztietara irits dadin. Fer Romerok azaldu duenez, banaketa 
hau erronka handia da Badoarentzat, “Iruneroren 3.500 aleak 

egun bakarrean banatu 
behar dira eta, gainera Irun 
osoan barrena”. Banatzaileak 
azpimarratu duenez, hiriaren 
erdiguneaz gain, aldizkaria 
kanpoaldeko auzoetara ere 

iristen da. “Hileroko hitzordu 
ezinbestekoa da; izan ere, 
hilaren hasierarekin batera 
iristen ez bada, jendeak non 
dagoen galdetzen baitizu”. 

Ferrek “cargo bike” motako 
bizikleta handi bat erabiltzen 
du Irunero banatzeko eta urrutien dauden auzoez arduratzen da. 
Susana, berriz, bizikleta elektrikoan mugitzen da eta erdiguneko 
auzoak egiten ditu. Iruneroren banaketa beste eskari askorekin 
elkartzen zaienean, hirugarren lagun baten laguntza izaten dute 
banaketa garaiz amaitu ahal izateko. 

Proiektuaren zabalpena
Badoa BDS Koop-en coworking espazioan sortu bazen ere, 
bide berriak esploratzeko beharra sentitu du. Horrela, Santiago 
kaleko lokal berriak zerbitzuak zabaltzeko aukera eman dio 
Badoari. Orain bizikleten eta horiekin loturiko osagarri guztien 
alokairua eskaintzen dute denda berrian. “Paseatzen genuen 
bitartean lokal hau ikusi eta gure proiektua zabaltzeko leku 
aproposa zela ikusita, jabearekin harremanetan jarri ginen”, 
adierazi du Fer Romerok. 

Uda hasiarekin batera hasi ziren Badoa txirrinduen alokairua 
eskaintzen eta zerbitzuak oso harrera ona izan duela azaldu 
dute Susanak eta Ferrek. Zerbitzua emandako lehen hilabeteek 
balio izan diete lokal berriaren kokapena ezin hobea dela 
egiaztatzeko. Susana Fernándezen hitzetan, “dendaren 

“Iruneroren 3.500 aleak 
egun bakarrean banatu 
behar dira eta, gainera 

Irun osoan barrena” 
Fer Romero, Badoako 

kidea

“Dendaren aurrean 
dugun ingurunea oso 
polita da eta, gainera, 
inguruko bidegorrietatik 
oso gertu gaude” 
Susana Ferández, 
Badoako kidea

aurrean dugun ingurunea oso polita da eta, gainera, inguruko 
bidegorrietatik oso gertu gaude”. Badoakoek uste dute Irun, 
Hondarribia eta Hendaiako udalak ahalegin handia egiten ari 
direla hirietan bizikletaren erabilera bultzatzeko, nahiz eta 
oraindik gauzak hobetzeko egon. “Egia da gure hiriek aldapa 
handiak dituztela eta eguraldia askotan ez dela bidelagun onena, 
baina ez dugu nahi horregatik jendeak bizikletan mugitzeari 
uztea”, gaineratu du Susana Fernandezek. Bizikletarekin eta 
pedalei eraginez edonora iristea posible dela gogoratzen diete 
etengabe beren ingurukoei. 

Badoa mugimendua
Fer Romerok azaldu duenez, askorentzat bizikleta kirola egiteko 
modu bat baino ez da. “Guk nahi dugu jendeak pentsamendu 
hori alde batera uztea eta bizikleta bizimodu bat ere izan 
daitekeela ikustea”, adierazi du Badoako arduradunak. Hain 
zuzen ere, ideia horretatik abiatuta Badoa, denda edo zerbitzu 
bat baino zerbait gehiago izatea nahi dute: bizikletaren inguruko 
elkargune bat. Fer Romerok aipatu duenez, “Badoa iritziak, 
bizipenak eta ideiak partekatzeko leku bihurtu nahi dugu”. 
Susana Fernándezek adierazi duenez, bizikletaz ibiltzeko 
bide berriak ezagutzeko eta bizikletaren inguruko zalantzak 
planteatzeko espazio bat sortzeaz gain, bizikleta bidaiak 
antolatzeko lekua izan nahi dute, beste hainbat gauzaren 
artean. Amets hori egia bihurtzeko milaka ideia bueltaka dituzte 
buruan jada Susanak eta Ferrek. Ziur, pixkanaka, egitasmo berri 
bakoitzari forma eman eta horiek bizikletaren laguntzaz bidean 
jartzeko modua topatuko dutela. 

BIZIKLETA ALOKAIRUA

BANAKETA IRAUNKORRA

SANTIAGO KALEA, 49. ZK.

https://badoa.eus/
https://www.instagram.com/badoa_bb/?hl=es
https://irunero.eus/irun-market-proiektua-next-generation-eu-funtsei-esker-eraldatuko-da/
https://irunero.eus/

Mikel Llorente, Real Unióneko entrenatzailea:

“NIRI EZ ZAIT GUSTATZEN ILUSIOA 
SALTZEA; ILUSIOA SORTZEA 

NAHIAGO DUT”
Ekainaren amaieran jakinarazi zen Mikel Llorente hondarribiarra izango zela Real 
Unión klubeko entrenatzaile berria. Entrenatzailea dagoeneko ari da futbolariekin 

batera lanean 2024-2025 denboraldia prestatzeko. Futbol munduan orain arte 
bere ibilbidea zein izan den errepasatu ostean, Llorentek talde irundarrarekin duen 

proiektuaz hitz egin du. 

https://realunionclub.com/
https://realunionclub.com/

Nolakoak izan dira denboraldi berria prestatzeko lehen 
entrenamenduak?
Egia esan, kluba nirekin harremanetan jarri zen momentutik 
oso lanpetua egon naiz. Pixkanaka jokalari talde berria sortzen 
joan gara, nahiz eta oraindik 3 edo 4 jokalari berri taldera 
batuko direla uste dugun. Lan handiko egunak izan arren, lehen 
sentsazioak onak izan dira bai klubari, jokalariei zein lehenengo 
saioei dagokienez. Jokalariek proiektu honekiko ilusio handia 
dutela uste dugu. 

Nola iritsi zitzaizun Real Unióneko entrenatzailea izateko 
proposamena?
Urte luzez, 14 urtez, alegia, Hondarribiko entrenatzailea izan 
naiz. Gero, nire bizitzan erabaki garrantzitsu bat hartu nuen, 
Irunen fabrika batean nuen lana utzi nuen futbol entrenatzaile 
izateko helburuarekin, oso zaila zela jakin arren. Madrilera joan 
nintzen azken entrenatzaile titulua lortzeko. Horrela, Suitzara 
bigarren mailako bigarren entrenatzaile izateko aukera izan 
nuen eta handik bueltan 6 urte eman ditut Realean. Realeko 
etapa amaitu ondoren, aukera hau agertu zait eta niretzat oso 
aukera polita da. Duela 8 urte erabaki bat hartu nuen noizbait 
momentu hau iritsiko zelakoan eta hala gertatu da. Orain gure 
esku dagoen guztia egingo dugu proiektu hau aurrera ateratzeko. 

Etxean bezala sentitzen zara talde honetan?
Bai, etxetik gertu egonda, askotan etorri naiz Stadium Galera 
futbolzale bezala partiduak ikustera. Eta Galeko atetik sartzen 
zaren lehen egunetik aurpegi ezagun asko ikusten dituzu eta 
horrek lasaitasuna emateaz gain, zugan konfiantza handia 
dutela sentiarazten dizu. Proiektu hau aurrera eramateko 
pertsona egokia zarela pentsarazten dizu eta erronka 
garrantzitsu baten aurrean lasaitasuna ematen du horrek. 

Erraza izan zen jokalari izatetik entrenatzaile izatera 
pasatzea?
Oso era naturalean gertatu zen. Gaztetan Realeko kategorietan 
jokatu nuen eta behin Sanserekin bigarren B mailan denboraldi 
eta erdiz jokatu ostean, abenduan Hondarribira laga ninduten. 
Han urte erdia egin ondoren, klubak infantilak entrenatzeko 
aukera eskaini zidan eta horrela hasi nintzen jokalari eta 
entrenatzaile lanak bateratzen. Entrenatzaile izatea gustuko 
nuela konturatu nintzen orduan. Urte asko, 20 baino gehiago, 
daramatzat futbol zelaiko aulkian, 16 edo 17 urte nituenean 
Hondarribiko ikastolan Eskola Kiroleko entrenatzaile izan 
nintzelako. Beraz, orain dudan aukera profesional hau ondo 
aprobetxatzea espero dut. 

Oso ezberdinak dira entrenatzailearen zereginak taldearen 
kategoriaren arabera?
Kirol arloari dagokionez, 
zerikusi gutxi dauka. 
Hondarribin genituen 
helburuak desberdinak ziren, 

kiroletik harago, herriko 
jendearen artean kirola eta 
futbola sustatzea bilatzen 
zelako. Real Uniónen, 
berriz, helburua asteburuko 

partidua irabaztea da. Taldearen kudeaketari dagokionez, aldiz, 
ezberdintasun gutxiago dago, jokalarien adina oso bestelakoa 
bada ere, azken batean, denak pertsonak direlako. Lehenik 
haiengan konfiantza sortzea funtsezkoa da, gero taldean 
errendimendua onena izan dadin. 

Zure herriko taldean bertan entrenatzaile izateak hori erakutsi 
dizu?
Bai, egia da Hondarribian entrenatzen duzunean baliabideak 
mugatuak direla, momentu askotan eskasak: entrenatzeko zelai 
gutxi edo entrenamenduetan jokalari gutxi izatea. Baldintza 
eskasia horren erdian entrenatzaile bat hazi egiten dela uste 
dut. Gaur egun baliabide gehiagorekin erosoago sentitzen zara, 
baldintza zailagoetan taldea aurrera ateratzeko gai izan zarelako. 

Suitzan ere gauza asko ikasteko aukera izango zenuen, ezta?
Nire lehen esperientzia profesionala hori izan zen, gainera, 
bigarren entrenatzaile bezala. Horrek ere beste ikuspuntu bat 
ematen dizu, bigarren entrenatzaile gisa protagonismo gutxiago 
duzun arren, bigarren plano horretatik gauza asko ikasten dira. 
Orduan, futbol profesionalean jokalariek dituzten beharrez 
jabetu nintzen eta, gaur egun, lehen entrenatzaile gisa oso 
baliagarria zait esperientzia hori. 

Atzerrian lan egiteko modua oso desberdina da?
Ez, nire kasuan hemengo ideia eraman nuelako hara. Beraz, 
uste dut gu baino gehiago, hango jokalariak izan zirela gehiago 
moldatu behar izan zutenak. Haiek entrenamenduaren beste 
ikuspuntu bat zeukaten eta gu hori aldatu nahian iritsi ginen. 

Etxera itzultzerakoan Realeko gazteak entrenatu zenituen. 
Uste duzu harrobiarekin lan eginez ere asko ikasten dela?
Egia esan, entrenatzailearena lan polita bezain exijentea da. 
Polita da jende gaztearekin lan egitea eta beraiei laguntzeko 
aukera izatea, protagonistak beraiek direlako. Oso sentsazio 
polita da 16 urterekin entrenatu duzun jokalari hori gero 
lehenengo taldearekin debutatzen ikustea. Beraz, asko betetzen 
zaituen zerbait da, jokalariek aurretik beraiekin egin duzun 
lana asko baloratzen dutelako eta eskertzekoa da. Oraingo etapa 
honetan formakuntza oso garrantzitsua izango da, beti izango 
dugulako hobetzen jarraitzeko helburua. Prestakuntzaz gain, 
asteburuetan errendimendua ere erakutsi behar da, esperotako 
emaitzak lortzeko. 

Realarekin bigarren RFEF mailan bi urtez egon zinen, 
nolakoak izan ziren?
Onak izan ziren, bi urte eman nituen lehen entrenatzaile 
moduan eta oso kategoria exijentea da, gainera, jokalari oso 
gazteak zirelako. Mailarengatik zailtasunak izan arren, emaitza 
eta sailkapen aldetik oso urte txukunak izan ziren. 

Orain Real Unión Lehen RFEF mailan hartu duzu. Aldaketa 
handirik nabaritu duzu? 
Bai, noski, aldaketa bistakoa da. Orain lehen taldea zarela 
nabaritzen duzu, adibidez, jokalarien aldetik mugimendu 
gutxiago dago eta taldea itxiagoa da. Egonkortasun horrek 
erosotasuna ematen dizu.  Beste pauso bat da eta horrek ere 
beste exijentzia maila bat eskatzen du, egunero mantendu 
beharrekoa, asteburuetan emaitzak lortzeko, eta horretarako 
lanean ari gara orain. 

Zer sentsazio izan dituzu 
denboraldiaurrean zehar?
Orain emaitzak ez dira 

“Duela 8 urte erabaki 
bat hartu nuen noizbait 

momentu hau iritsiko 
zelakoan eta hala 

gertatu da”

“Orain gure esku dagoen 
guztia egingo dugu 

proiektu hau aurrera 
ateratzeko”

“Baldintza eskasia horren 
erdian entrenatzaile bat 
hazi egiten dela uste 
dut”

Mikel Llorente Etxarri: 
Mikel Llorente Etxarri futbolari ohia Real 

Unión klubeko futbol entrenatzailea 
da gaur egun. Joseba Llorente 

futbolari ohiaren anaia, 2017ko udan 
entrenatzaile-txartela lortu ondoren, 
Suitzako Bigarren Mailako Challenge 

Leagueko Football Club Chiasso klubeko 
bigarren entrenatzaile gisa aritu zen. 

2018-19 denboraldian, Realean “A” 
gazte taldea zuzendu zuen. Hurrengo 
bi denboraldietan Realeko oinarrizko 

futboleko taldeak zuzendu zituen, 
2021-22 denboraldian, Realeko “A” 

gazte mailako taldearen gidaritzara 
itzuli aurretik. 2022ko ekainean, Mikel 

Bigarren Federazioko Realeko “C” taldeko 
entrenatzaile bihurtu zen 2022-2023 

denboraldia zuzentzeko.

https://irunero.eus/real-unionek-denboraldiko-lehen-puntua-borrokatu-behar-izan-du/
https://irunero.eus/stadium-gal-inguruko-oinezkoen-bideak-eta-argiztapena-hobetzeko-kontratazioa-onartu-da/
https://irunero.eus/fran-justok-ez-du-real-unionen-jarraituko-datorren-denboraldian/
https://irunero.eus/real-union-taldeak-lehenengo-rfef-mailan-jokatuko-du-hurrengo-denboraldian/
https://irunero.eus/mikel-llorente-da-real-unioneko-entrenatzaile-berria/

garrantzitsuena. Denboraldiaurrean garrantzitsuena 
taldekideek elkar ezagutzea da. Birmingham-en aste oso bat 
eman genuen lanean. Bertan sekulako baldintzetan lan egiteko 
aukera izan genuen. Horretaz gain, elkar ezagutzen jarraitzeko 
aukera eman zigun. Gainera, aste oso polita izan zen. Jokalariei 
lehenengo egunean esan nien bezala, denboraldiaurreko helburu 
nagusia da jokalari guztiek ahalik eta saio gehien egitea eta 
inor ez gelditzea bidean lesio batengatik. Zaila izaten da kargen 
kudeaketa hainbeste partidurekin. Oraindik taldea osatzea falta 
zaigunez, jokalari batzuk bere postutik kanpo jokatzen ari dira, 
aukerarik egokiena ez den arren. Filialeko jokalari batzuk asko 
laguntzen ari zaizkigu. Aukera hau baliatu nahi nuke beraien 
ahalegina eskertzeko, haiei esker minutajearen kudeaketa 
errazagoa suertatzen ari delako lesioak saihesteko garaian. 

Zertarako baliatu zenuten Birminghameko egonaldia?
Batez ere, gure artean hobeto ezagutzeko. Guk askotan 
jokalariak ezagutu nahi ditugu, baina jokalariek ere staffa 
ezagutu nahi izaten dute. Egun horietan zehar elkarbizitza oso 
ona izan zen. Gero entrenatzeko sekulako instalakuntzak izan 
genituen eskura. Beraz, oso aste positiboa izan zen guztiontzat.  

Beraz, aurten ere ekarriko ditu onurak Real Unión eta Aston 
Villaren arteko akordioak, ezta?
Akordio hori Real Uniónentzat oso ona dela uste dut. Maila 
honetako beste taldeek ez dituzten baliabide batzuk ematen 
dizkigu. Aston Villak Real Uniónen proiektuan ilusio handia 
duela uste dut eta hortik dator laguntza eskaintzeko hainbesteko 
interesa. 

Taldean jokalari berriak izateak asko oztopatzen al du 
entrenatzailearen lana?
Iaztik klubaren eta staffaren artean elkarrizketa asko izan dira 
proiektu honetan zeinek jarraitu behar duen erabakitzeko. 
Zorionez, jarraitzeko aukera proposatu zaienei hala egitea 
erabaki dute. Bestetik, uste dut klubak jokalari berriak ekartzeko 
ahalegin handia egin duela aurten. Gure arteko elkarrizketetan 
fitxaketak egin ahal izateko profilak markatzen ditugu. Pozik 
gaude horiengana jo dugunean, gure lehen aukerak zirenak 
orain gurekin ditugulako. 

Zer bilatu duzue aurtengo jokalarien taldea osatzeko?
Lehiakorrak izateko profil desberdineko jokalariak bilatu 
ditugu. Postu jakin batzuetarako oso profil lehiakorretara 
eta esperientzia handikoetara jo dugu. Bestetik, jokalari 
euskaldunak lortu nahi izan ditugu, uste baitugu horrek 

egunerokotasunean aldagela 
asko indartzen duela. Azkenik, 
profil gazteen bila ere ibili 
gara, proiekzio eta ilusio 
handiko jendearen bila, 

beste harrobi batzuetatik 
etorritakoak. Profil horien 
guztien nahasketari esker, 
uste dut oso plantilla lehiakorra sortu dugula.

Etorkizunean fitxaketa berriak egiterakoan, kontuan izango al 
duzue harrobia?
Guretzat harrobia oso garrantzitsua da. Esandako moduan, 
denboraldiaurrean asko laguntzen ari zazikigu, beraien 
errendimendu onari esker. Beraz, jokalari horiek asko zaindu 
behar ditugu. Asteburuetan filialarekin lehiatu behar direla jakin 
arren, lehen taldearekiko lotura edukitzea oso garrantzitsua da 
inguruko jokalariek Real Uniónen geratzeko nahia izan dezaten. 

Azken bi denboraldietan Real Uniónek izandako emaitzak 
ikusita, presio handiagoa nabari duzu?
Orain denboraldiaurrean gaude, lehiatzen hasten garenean 
sentsazioa bestelakoa izango da. Egunero egiten dugun lana oso 
exijentea izatea nahi dugu, hau da, entrenamendu bakoitzari 
bere garrantzia ematea. Uste dut momentu honetan kluba, 
staffa eta jokalaria ilusio handiarekin gaudela. Jokalariei ilusioaz 
gain, baliabideak eman nahi dizkiegu asteburuetan ondo 
lehiatzeko eta zaleak ilusionatzeko. Gure helburua hori ere bada, 
zaleak erakartzea eta taldeak egiten duenarekin identifikatuta 
sentitzea. Horretarako, poliki-poliki joango gara aurrera, 
taldeari helburu hurbilak markatuz, afizioarekin elkartuz gero 
oso indartsuak izango garela uste dut eta. Niri ez zait gustatzen 
ilusioa saltzea; ilusioa sortzea nahiago dut. Eta hori lanaren 
bitartez lortzen da. 

“Egia esan, 
entrenatzailearena lan 
polita bezain exijentea 

da”

“Egonkortasun horrek 
erosotasuna ematen 
dizu”



20 21IruneroPUBLI-ERREPORTAJEA

IRENE LAVÍN MICROPIGMENTACIÓN 
ZENTROAN MOTA GUZTIETAKO 
TRATAMENDUEK DUTE LEKUA

Irene Lavín Micropigmentación zentroa Oinaurre auzoko 
Jostun kaleko 9. zenbakian kokatutako estetikagunea da. 
Irene Lavínek mikropigmentazio tratamenduak egiten ditu, 
Jessica Lavínek larruazalaren zainketarako tratamendu 
estetikoak egiten dituen bitartean. Bi ahizpa hauen 
eskuetan jarriz gero, zure edertasunaren gakoa non dagoen 
deskubrituko duzu. 

Ezagutzen ez zaituztenentzat, esan dezakegu zuen jarduera 
hainbat adarretan banatzen dela, ezta?
Irene: Alde batetik, zerbitzu estetikoak ditugu, Jessicaren 
laguntzarekin. Ezpainei, eyelinner-ei edo bekainei ukitu 
berezia ematen diegu. Bakoitzak bere burua ondo ikusteko 
tratamenduak dira, edertasunaz gain, autoestimua edo bien 
nahasketa ere badelako. Hain zuzen ere, Jessica larruazala 
zaintzeaz arduratzen da eta, gainera, makillatzailea 
ere bada. Berak aurpegiko errutinak egiten ditu eta ni 
mikropigmentazioaz arduratzen naiz. Beste alde batetik, 
paziente onkologikoetara bideratuta dauden zerbitzu 
paramedikoak ere baditugu. Jendeak zalantza asko ditu gai 
honen inguruan eta horiek gurekin argitzea nahi dugu, haiei 
lagundu eta mikropigmentazioak buruhausterik sor ez diezaien. 
Azkenik, akademia ere badugu; pertsonen prestakuntza mailara 
egokitzen gara eta emaitza oso onak ematen ari da.

Mikropigmentazioari dagokionez, zeintzuk dira gehien 
eskatzen diren gorputz atalak?
Irene: Mikropigmentazioan, ezpainak eta bekainak dira orain 
udan gehien eskatzen direnak. Gainera, oso tratamendu 
atseginak dira, oso praktikoak baitira. Nik neuk oraintxe 
daramatzadan tratamenduak dira. Beraz, kakao pixka bat 
jartzearekin jada aurpegi ona duzula iruditzen zaizu. Goizean 
jaiki eta aurpegian argia duzula sentitzen duzu, nire ustez 
ezpainek argitasuna ematen diotelako aurpegiari. Bekainei 
dagokienez, une batetik aurrera denok galtzen dugu ile pixka 
bat aurpegiaren zonalde horretan, eta, beraz, soilgune horiek 
betetzeak asko laguntzen dio begiradari.

Aldez aurretik egindako tratamenduak ezabatzeko edo 
zuzentzeko aukera ere ematen duzue, ezta?
Irene: Bai. Orain N-1 pikosegundo-laserra daukagu eta pozik 

gaude ematen ari den 
emaitzarekin. Jendea ere 
oso pozik dago, ez baitu 
orbainik edo markarik uzten. 
Teknologia horri esker, 
iletxo batetik hasi eta bekain 
oso bateraino ere ezabatu 
dezakegu, bai eta tatuaje oso 
bat ere.

Atal parademikoaren barruan, zeintzuk dira eskaintzen 
dituzuen zerbitzuak?
Irene: Jessica larruazala lantzeaz arduratzen da eta ni 
mikropigmentazioaz. Jendeak gai honi buruz duen zalantza 
handienetako bat mikropigmentazioa noiz egin behar den da, 
jasoko duten tratamenduaren aurretik edo ondoren. Hemendik 
jendea lasaitzen saiatzen gara, tratamenduaren aurretik zein 
ondoren egiteko prest baikaude. Bekainak izaten dira gehien 
eskatzen den alderdia, kimioterapia dela eta. Batzuetan eyeliner 
fin bat gehitzen dugu betileen galera konpentsatzeko eta, 
horrela, begiradari adierazpen pixka bat emateko. Bestalde, 
mastektomia jasan dutenentzat areolak egiten ditugu, titiburua 
barne. Oso politak eta errealistak geratzen dira, eta animoz asko 
laguntzen die pazienteei. Horregatik animatzen dugu jendea 
horrelako zerbait egiteko beldurra gal dezan, gainera, areolak, 
adibidez, doan egiten ari gara. Oso kontzientziatuta gaude gai 
onkologikoarekin, eta gure aletxoa jarri nahi dugu laguntzeko. 
Horretarako, laguntza eskaini diogu Minbiziaren Aurkako 
Elkarteari, eta protokolo espezifikoak ditugu.

Zalantza guztiak argitzeko, jendeak konpromisorik gabeko 
kontsultak egin diezazkizuke.
Jessica: Larruazalari dagokionez, jasotzen ari diren 

tratamenduen ondorioz, oso erasotuak eta sentsibilizatuak 
daude. Horregatik, saiatzen naiz haien azala ahalik eta ondoen 
zaintzen, eta, bide batez, mimatzen. Horretarako, tratamendu 
onkologikoa errutina kosmetiko egokiarekin konbinatzeko 
eta pixka bat arintzeko formula bilatzen saiatzen gara. Asko 
hondatzen eta fintzen diren larruak dira. Nik aholkularitza 
ematen diet eta errutina pertsonalizatuak prestatzen dizkiet, 
baita kabinako tratamenduak ere. Gehien betetzen nauen 
gauzetako bat zera da, bezeroak hemendik irteten direnean 
eskerrak ematea. Kabinan dagoen pertsona batekin aurpegiko 
tratamendu bat egiten ari naizenean, pertsona horrekin 
konektatzen saiatzen naiz, eta hemen igarotzen duen denboran 
bera kezkarazten duen edozer gauza ahaztea lortzen saiatzen 
naiz. Hemendik irtetean beraiei emozionalki ere lagundu izana 
eskertzea oso gauza atsegina da.

Horrelako tratamenduei buruz hitz egitean, askotan 
emakumeengan jartzen dugu arreta, baina gero eta gehiago 
dira tratamendu horiek egitera animatzen diren gizonak, ezta?
Irene: Bai, gainera, gero eta aukera gehiago dituzte. Adibidez, 
orain mutil batzuk ezpainak arrosa kolorez margotzera 
animatzen ari dira, edo beren mukosa-tonuari eusten diote, 
berriz definitzeko edo asimetriak zuzentzeko. Betileen artean 
lerroa egitea ere gustatzen zaie, bolumen handia ematen 
baitio begiradari ile gutxi duen jendearen kasuan. Jakina, 
mikropigmentazio kapilarrak arrakasta handia du edozein 
mailatako alopezia duen jendearentzat, hau da, buru guztia 
estaltzea, edo bakarrik soilguneetan edo burugainean egitea. 
Bestetik, gizonak ere ari dira animatzen Jessicarekin aurpegiko 
tratamenduak egitera.

Prestakuntza-eremuaren barruan, zer ikastaro mota 
eskaintzen dituzue?
Irene: Bai Jessicak eta bai nik gure espezialitateko ikastaroak 

ematen ditugu. Horretarako, nik taldeak antolatzen ditut, 
baina ez oso handiak, 5 edo 6 pertsonakoak, asko jota, haietako 
bakoitza behar bezala artatu ahal izateko, eta alderdi teorikoak 
zein praktikoak lantzen ditugu. Nire dermografoak uzten 
dizkiet hemen dauden bitartean teknika desberdinak ezagutu 
eta probatu ditzaten. Garrantzitsua iruditzen zait bakoitzak 
bere eskuaren mugimendua deskubritzea eta barneratzea. 
Prestakuntza banaka jasotzeko aukera ere badago, eta horietan 
erabat egokitzen naiz ikaslearen mailara eta bere baliabideetara. 
Jessica: Ni estetizista eta makillatzailea naiz eta aurpegiko 
tratamenduetan espezializatuta nago. Makillaje-ikastaroak 
antolatzen ditut eta, Irenek bezala, taldeko zein banakako 
formazioak antolatzen ditut. Talde prestakuntzak gehienez 
6 lagunekoak dira. Banakako prestakuntzak oso egokiak dira 
zalantza oso zehatzak dituzten horientzat. Era berean, tarteka 
doako tailerrak ere antolatzen ditugu, jendeak erabiltzen 
ditugun produktuak ezagutu ditzan. Egiten dugun guztia 
jendeari behar duenean aholkatu eta laguntza emateko 
helburuarekin egiten dugu.

Nola ezagutzen zaituzte jendeak?
Irene: Jendeak normalean Instagram bidez idazten digu, 
hasieran uste nuena baino gehiago. Ahoz ahokoak ere asko 
laguntzen digu jendeak bere esperientzia partekatzen duenean. 
Bestalde, Googleko aipamenak ere oso garrantzitsuak dira, 
jendeak asko begiratzen duen zerbait dela konturatu baikara. 
Oinaurre auzoko Jostun kaleko 
9. zenbakian gaude. Interesa 
dutenek hitzordua eska 
dezakete eta pozik erantzungo 
diegu. Gainera, lehenengo 
balorazioak doakoak dira eta 
682 348 578 zenbakira dei 
diezagukete.

“Mikropigmentazioa 
etengabe berritzen ari 

den sektorea da, eta 
hori da nire lanetik 

gehien gustatzen zaidan 
gauzetako bat” 

Irene Lavín, 
mikropigmentazioan 

aditua 

“Gehien betetzen nauen 
gauzetako bat zera da, 
bezeroak hemendik 
irteten direnean eskerrak 
ematea”
Jessica Lavín, estetizista 
eta makillatzailea 

MIKROPIGMENTAZIO ESTETIKOA

MIKROPIGMENTAZIO PARAMEDIKOA

·	 IKASTAROAK

https://www.google.es/maps/place/Irene+Lav%C3%ADn+Micropigmentaci%C3%B3n/@43.3316678,-1.8092458,16z/data=!4m6!3m5!1s0xd510954dd68bd45:0x46dc4715a3774bf8!8m2!3d43.3314877!4d-1.8038604!16s%2Fg%2F11ssqf425b?entry=tts
https://www.instagram.com/irene_lavin_micropigmentacion/?hl=es
https://irunero.eus/mikropigmentazio-estetikoa-eta-paramedikoa-irene-lavinen-eskutik/

DENBORA-PASAK

Erantzunak webgunean:
www.irunero.eus/denborapasak/

Gurutzegrama: Euskarazko abestiak

Horizontal 
3- Gatiburen abestia, Zoramena diskoaren parte dena. 
5- Esne Beltzak 18.Korrikarako idatzitako abestia. 
6- Ken Zazpik 2003an idatzitako abestia, bat ez datorren 
maitasunari buruzkoa.

Bertikal 
1- Buhosek idatzitako abestia, ETSk 2022an euskaratu zuena. 
2- ‘Zu nigan ta ni zugan’ letra entzun dezakegun Zetak 
taldeak 2020an ateratako abestia. 
4- Urtz taldeak 1994an ateratako abestia, elkarrizketa berezi 
batekin leloan.

6 Hitz: Elementu kimikoak

Puzzlea: Esaera zaharra

- Urrea 
-Burdina 

-Zilarra 
-Helioa 

-Karbonoa 
-Oxigenoa

ZER HOBETU EDO ALDATUKO 
ZENUKE IRUNEN?

Galdera hau hiriko kaleetan planteatu eta hauek izan dira bildutako erantzunetako 
batzuk. Irundar askok segurtasunarekin loturiko proposamenak egin dituzte. Beste 
batzuek, aldiz, trafikoa edo txakurrak aipatu dituzte egindako galderari erantzunez. 

Eta zuk, zer aldatuko zenuke?

Maria Angeles 
Iparraguirre 
Estomba:

Fernando Gómez 
Alonso:

Lucia Ríos Salazar:

Cristela Calderón 
Oliveira:

Hodei Gomez 
Bilbao:

Maria del Carmen 
Torres Arjona:

Nahiz eta Irunen 
ondo bizi, nire 
auzoan, zehazki, uste 

dut pertsona jakin batzuek ez dutela behar 
bezala jokatzen eta ez dela ezer egiten horren 
aurrean. Uste dut jendeak ez lukeela gauez 
kalera irteteko beldurrik izan behar, batez ere 
neska gazteek. 

Gustatuko litzaidake 
kalean polizia 
gehiago ikustea, uste 
baitut herritarrak oso 

babesik gabe daudela. Espaloietatik doazen 
patineteak kontrolatzeko ere eskatuko nuke; 
izan ere, askotan abiadura handian joaten 
dira eta baztertzen ibili behar duzu zu ez 
harrapatzeko.

Uste dut hiriko 
garraioak 
hobekuntza merezi 
duela, adibidez, 

tren geltokiak. Laster amaitzea espero dugu. 
Gainera, gustatuko litzaidake bertako poliziak 
abiadurak kontrolatzea, Colon pasealekua ez 
dadin izan autoen lasterketagune iraunkorra, 
abiaduraz eta zarataz betea.

Hiri hau seguruagoa 
izatea gustatuko 
litzaidake. Ez 
da atsegina 
kalera irtetea 

eta konfiantzarik transmititzen ez duen 
jendearekin topo egitea, batez ere haur txikiak 
dituzunean. Poliziak askoz gehiago kontrolatu 
beharko luke hori.

Jabeei eskatuko 
nieke beren 
maskoten gorozkiak 
jasotzeko. Nik ere 

badut txakurra, baina espaloiek garbi egon 
behar dutela uste dut. Horrelakorik gertatzen 
ez bada, gustatuko litzaidake arau-hausleak 
zaintza kameren bidez zigortzea.

Orain nire 
kezkarik handiena 
segurtasuna da. San 
Migel inguruan jende 

arraro asko ibiltzen da gauetan, eta polizia 
pasatzen bada ere, askotan ez du ezer egiten. 
Azkenaldi honetan errepikatzen ari diren 
gauzak dira, eta uste dut arazo honek arreta 
handiagoa behar duela.

https://irunero.eus/koadrilen-egunean-ondo-pasatzeko-gogoak-irun-hartu-zuen/
https://irunero.eus/txingudiko-zerbitzuakek-patinete-elektrikoen-eta-bizikleten-bigarren-eskuko-azoka-egingo-du-igandean/
https://irunero.eus/adifek-irungo-tren-geltoki-berria-eraikitzeko-lanak-esleitu-ditu/
https://irunero.eus/txakurra-heztea-kirol-bilakatuta/
https://irunero.eus/segurtasuna-indartzeko-bideozanintzako-zortzi-kamera-berri-instalatu-dira-hirian/

Alaine Aguerralde, BATeko atleta: 

Alaine Aguerralde Bidasoa Atletiko Taldeko kirolaria da. Aurten lehen aldiz Europako 
Txapelketan parte hartu du 400m-ko hesi lasterketan eta bertan 13. postua eskuratu du. 
Espainiako Txapelketan proba berean txapeldunorde izan ostean lortu zuen txapelketa 
horretan parte hartzeko aukera. Atleta irundarrak esperientzia berri hau nola bizi duen 

kontatu digu, denboraldi berrirako dituen helburuak azaltzearekin batera. 

Nolakoa izan da zuretzat esperientzia hau bizitzeko aukera?
Espero gabe iritsi zaidan zerbait izan da. Espainiako Txapelketan 
aukerak nituela banekien, baina ez nuen espero nire marka 
pertsonala jaistea. Horrek nirekiko konfiantza handia eman 
zidan. Europako Txapelketara 24. postuan iritsi nintzen, baina 
entrenatzaileek emandako konfiantza guztiari esker, uste dut 
esperientzia gehiago disfrutatzea lortu nuela. 

18 urtez azpiko Europako Txapelketan parte hartu duzu lehen 
aldiz, 400 metroko hesi lasterketan 13. postua lortuz. Nola 
baloratzen duzu lortutako emaitza?

Bai, Pista Estaliko Espainiako Txapelketan arazo bat izan nuen 
eta horrek eragin negatiboa izan zuen nigan. Dena den, egindako 
lanak fruituak ematen dituela ikusten duzunean, aurrera egiteko 
konfiantza ematen dizu.  

Europako Txapelketa modu berezi batean prestatu duzu?
Ez, egia esan, prestaketak orain arte bezala mantendu ditut. 
Nire entrenatzaileak eta biok arriskurik ez hartzea erabaki 
genuen, gauzak denbora gutxirekin aldatuz gero gaizki atera 
daitezkeelako. Horrela, orain arte bezala jarraitzea erabaki 
genuen horrek emaitza onak ekarri dituela ikusita. 

Nola sentitu zinen Europa mailako beste aurkariekin 
lehiatzerakoan?
Nire sorpresarako, oso lasai egon nintzen, maila altuko 
kirolariak zeudela eta ni hor erdian nengoela jakin arren. Asko 
disfrutatzen saiatu nintzen, esperientzia hau gogoratzeko 
modurik onena hori izango dela jakinda. Entrenatzaileak 
emandako gomendioa jarraitu nuen, urduritasunak indarra 
kenduko zidala esan baitzidan. Europa mailako txapelketa 
bat izateak presio handiagoa eragin arren, esperientziaz 
disfrutatzeko helburu bakarra jarri nion nire buruari. 

Postuari dagokionez, lortutako emaitza esperotakoa izan zen?
Azken txapelketetan denboraldiko nire marka onenak lortu 
ditut, eta beraz, horrek irakatsi dit momentu garrantzitsuetan 

nire onena ateratzeko gai 
naizela. Ondorioz, horrek 
konfiantza handia ematen 
dit nigan eta baita nire 
entrenatzailearengan. 

Aldiz, aurretik jokatutako Espainiako Txapelketa nola 
gogoratzen duzu?
Finalaurrekoak gaizki atera zitzaizkidan oso urduri nengoelako. 
Finalerako lasaitzen saiatu nintzen, soilik gozamenean 
zentratzen. Marka lortu nuenean ezin nuen sinistu, ez nuelako 
batere espero. Pozik jaso nuen, ondo dakidalako asko lan egin 
arren beti ez dela saririk lortzen. Beraz, sailkapena ikusterakoan 
poza erabatekoa izan zen, nire ingurukoen esfortzua ere 
badagoelako tartean. 

Kirolarientzat porrotak barneratzen ikastea ere garrantzitsua 
dela esango zenuke? 
Bai, halaxe da. Txapelketan beti onena ematen eta aurretik 
egindakoa hobetzen saiatzen garen arren, hori beti ez da horrela 
suertatzen. Pertsonak garen aldetik beti ez gaude gure % 100a 
emateko prest, nahiz entrenamendu egun bat edo lehiaketa bat 
izan. Hori argi edukitzea mentalki asko landu behar den gaia da, 
adibidez, lesioen kasuan. 

Gainera, Espainiako Txapelketan erreleboetan txapeldunorde 
ere izan zineten, ezta?
Hori da. Elkarrekin entrenatzen dugu eta oso giro ona dugu gure 
artean. Gainera, bi urte lehenago ere laurok elkarrekin parte 
hartu genuen 16 urtez azpikoan. Orduan ordea, nire erruz arazo 
bat izan genuen eta ez zen ondo atera, beraz, sinetsita nengoen 
aurtengoa zela aukera. Denboraldi hasieran norbaitek hau 
lortuko genuela esan izan baligu ez genioke sinetsiko. Beraz, oso 
polita izan zen lauak elkarrekin hau lortzea. 

Txapelketa batzuetan bakarrik lehiatu arren, taldearen babesa 
beti izango da eskertzekoa.
Nire ustez atletismoa bakarkako kirola da lehiatzeko unean, 
baina badakizu atzetik talde oso bat duzula zurekin . Guk 
zortea dugu oso talde ona dugulako eta oso ondo moldatzen 
garelako gure artean. Behar dugunean animoak ematen dizkiogu 

elkarri eta gezurra dirudien 
arren, inguruko jendeak 
asko laguntzen du. Horren 
erakusle da inguruan nire 
lasterketarengatik ni baino urduriago zegoen jendea nuela eta 
hori oso polita dela uste dut. 

Beraz, ona da aurtengo denboraldiaren balorazio orokorra?
Azaldu dudan moduan, pista estaliko denboraldi hasiera 
onena izan ez bazen ere, nire inguruko jendearen laguntza 
ezinbestekoa izan zen. Entrenatzaileak ulertarazi zidan dena 
ez zela bertan amaitzen eta hesietan, nire proban, ilusio 
guztia jartzen lagundu zidan. Horregatik, aurretik bizitako 
guztiarengatik, Europara joateko aukerak balio bikoitza izan du 
niretzat.  

Zer erronka dituzu begi-bistan hurrengo denboraldira begira?
Asko eskertu dut Europako txapelketaren ostean atseden 
apur bat hartzeko aukera. Aurreko urtean ere denboraldia 
nahiko berandu bukatu genuen eta abuztu erdialdean 
entrenamenduetara itzuli ginen. Beraz, ia urte oso bat eman dut 
etenik gabe entrenatzen. Atsedenaldiak entrenamenduak bezain 
garrantzitsuak dira. Horregatik, aurten entrenatzaileari apur 
bat beranduago hastea eskatu diot, egun horietaz lasaitasunez 
gozatu ahal izateko. Hala ere, aurten lehiatzea zenbat gustatzen 
zaidan ikusi dut, beraz, etorkizunean bide horretatik jarraitu 
nahi dut. Bide hori nire entrenatzailearekin eta orain inguruan 
dudan jende guztiarekin batera egin nahi dut. Kronometroaren 
aurka lehiatzen jarraitu nahi dut, inguruan zenbat aurkari 
ditudan axola gabe, nire helburua pixkanaka marka pertsonalak 
hobetzen joatea delako eta ahal dudan guztia ematen 
jarraitzeko. Baina, noski, beti hori guztia kirolaz disfrutatzen 
dudan bitartean. 

“Nire sorpresarako, 
oso lasai egon nintzen, 
maila altuko kirolariak 

zeudela eta ni hor erdian 
nengoela jakin arren”

“Atsedenaldiak 
entrenamenduak bezain 
garrantzitsuak dira”

“ESPERIENTZIAZ DISFRUTATZEKO 
HELBURU BAKARRA JARRI NION 

NIRE BURUARI”

https://www.atletismobat.com/es/
https://irunero.eus/bateko-neskek-hirugarren-postua-lortu-dute-iruneko-topaketan/
https://irunero.eus/atletismoa-edonoren-esku-bidasoa-atletiko-taldeko-kirol-egokituko-taldeari-esker/ 
https://irunero.eus/20-domina-lortu-ditu-batek-gipuzkoako-txapelketa-absolutuan/

Borja Estombak piraguismoan hasi zuen bere kirol ibilbidea eta hainbat garaipen 
lortu zituen bertan. Europako 23 urtez azpiko txapelketako irabazlea izan zen 2009an 
eta Sellaren Jaitsiera irabazi zuen 2018an. Ondoren triatloi mundura egin zuen jauzi, 
2023an Gasteizko Ironmanen hirugarren izan eta aurten, berriz, txapeldun. Hawaiien 

jokatuko den Munduko Txapelketarako sarbidea eman dio eta horretarako nola 
prestatzen ari den azaldu digu. 

Zure kirol ibilbidea piraguan hasi zenuen. Zergatik aukeratu 
zenuen kirol hori?
Txikitatik oso ume mugitua izan naiz. Energia asko nuen, 
beraz, kirolak nire denboraren zati handi bat betetzen zuen. 
Ikasturtean zehar Eskola Kirola eta udetan hainbat kirol egin 
nituen, esaterako, tenisa edo karatea. Horrelako batean, ibai 
albotik paseatzen piraguak ikusi nituen eta ikastaro batekin 
hastea eskatu nien gurasoei. Probatu eta asko gustatu zitzaidan 
eta Santiagotarrak klubean sartu nintzen. 

Nola bizi izan zenituen piraguismoan lortutako garaipenak?
Urte askotako lanaren saria izan ziren. Txikitan ez nuen emaitza 
paregaberik lortu, baina senior mailan Espainiako Txapelketa 
irabazita, Europakoan parte hartzeko aukera izan nuen. Egia 
esan, Europako garaipena ez nuen espero. Sellako garaipena 
ordea, urte gehiagoren lana izan zen, 2015ean eta 2016an 
bigarren izan nintzelako eta 2018an azkenean irabaztea lortu 
nuen. Garaipenek eragindako poza berdina izan da. Europakoan 
gazteagoa nintzen eta txapelketa internazionala zenez, 
inguruan ospatzeko jende gutxi izan nuen momentu horretan, 
ama, izeba eta anaia bakarrik. Sellan berriz, hango lagunak 
nituen inguruan eta baita hemengo batzuk ere; beste era batera 
bizi izan nuen. 

Zergatik erabaki zenuen piraguatik triatloira jauzi egitea?
Ez nazkatuta, baina bai apur bat nekatua nengoelako 

piraguarekin. Azkenean, 
egunero piraguarekin 
entrenatzeaz nekatua nengoen 
eta erronka berriak nahi 
nituen. Pandemian etxean 
bizikleta arrabola bat nuela 

aprobetxatuz, bizikletan ibiltzen hasi nintzen eta kuadratloien 
berri izan nuen; triatloiko hiru kirol horiek gehi piragua. Horrela 
hasi nintzen bertan.

Zein izan da aldaketa nabarmenena kirol batetik bestera?
Prestaketa guztiz desberdina da. Piraguan, asteko 6 edo 7 
egun piraguan sarturik ematen dituzu; triatloian berriz, hiru 
kirolak nahastu behar dituzu eta egun batzuetan igeri egitera 
zoaz, bestela, korrika egitera edo bizikletan ibiltzera. Hori 
dena gimnasioko lanarekin uztartu behar duzu, beraz, aukera 
zabalagoa da. 

Orain arte triatloian lortutako lorpenek kirol honetan 
jarraitzeko gogo handiagoa eman dizutela esango zenuke?
Bai, horiek ere lanaren saria izan dira, lehen asko entrenatzen 
bainuen, baina orain gehiago. Kirol ezberdinak dira eta 
bakoitzaren prestaketari ordu asko eskaini behar zaizkio 
Ironman batean parte hartzeko. 

Hala ere, orain arte lortutako esperientzia eta kirol diziplina 
oso barneratuak dituzu noski, ezta?
Hori da. Prestaketa fisikoa ezberdina da, piraguan gehiago 
erabiltzen direlako besoak eta triatloian aldiz beste gorputz 
atal batzuk. Aitzitik, prestaketa psikologikoa, aurretik piraguari 
esker nuena, oso baliagarria egin zait, piragua delako gogor egin 
nauena. 

Orain Konan, Hawaiin, urriaren 26an egingo den Munduko 
Txapelketa prestatzen ari zara.
Gasteizkoaren ostean bi asteko atsedenaldia hartu nuen, 
gorputzarentzat oso garrantzitsua delako tarteka atseden 
hartzea. Orain berriro entrenamendu fisikoekin hasi naiz. 
Bitartean, lan logistikoak egiteko aprobetxatu dut, gauza asko 
antolatu behar direlako: hegaldiak, kotxe eta pisu alokairua, 
etab. Horiek ere lan korapilatsuak izan dira, baina egin 
beharrekoak. Izan ere, horretarako ez dut bestelako laguntzarik, 
soilik nire neskaren, amaren eta neskaren amaren laguntza dut. 
Hainbeste ordu entrenatzeko, eta etxean urte eta erdiko txiki bat 
izanda, hori dena gestionatzeko, laguntza behar da. Dena den, 
norbait babesle bezala laguntzeko prest badago, ni pozik. 

Zein da zure helburua Munduko Txapelketara begira?

Berriro ere, aurretik egindako lan guztia bertan erakustea 
frogaren egunean. Batez ere, nire nahia da egindakoarekin eta 
nire buruarekin pozik amaitzea. Esperientzia hori bizitzeko gogo 
handia daukat. 

Zeintzuk dira zure aurkariak?
Lehena, klima. Bero eta hezetasun handia egingo du, beraz 
zaila izango da baldintza horietan lehiatzea. Eta kirolariei 
dagokienez, ez dut izen jakinik esango, munduko txapelketa bat 
denez parte hartuko duten kirolari guztiek Ironman bat irabazi 
dute edo bigarren edo hirugarrenak izan dira, eta beraz, maila 
izugarriko txapelketa izango da. Hortaz, ez dut aurkari zehatzik.

Etorkizunari begira, zeintzuk izango dira zure erronka 
pertsonalak kirol arloan?
Bi arlo desberdinduko nituzke. Alde batetik, txapelketetan, 
badira ilusio berezia egiten didatenak. Lehena, Zarauzko 
Triatloia, zozketa bidez egokitzen zaizulako bertan parte hartzea. 
Aurten ez zait tokatu, baina asko gustatuko litzaiguke noizbait 
parte hartzea. Bestetik, Alemanian Roth Challenge izeneko proba 
ospetsu bat dago. Horretaz guztiaz gain, gustatuko litzaidake 
Irunen, nire hirian bertan, triatloi txapelketa bat antolatzea. 
Hirian maila altuko igeriketa, atletismo eta txirrindularitza 
klubak ditugu, baina ez kirol horiek guztiak batzen dituen 
txapelketarik. Gauzak horrela, 
uste dut triatloi bat antolatzea 
kirol hau sustatzeko aukera 
bikaina izan daitekeela. Agian 
horri esker triatloi talde bat eta 
guzti sortu genezake hirian.

“Kirol ezberdinak dira eta 
bakoitzaren prestaketari 
ordu asko eskaini behar 
zaizkio Ironman batean 

parte hartzeko”

“Horretaz guztiaz gain, 
gustatuko litzaidake 
Irunen, nire hirian 
bertan, triatloi txapelketa 
bat antolatzea”

↓ Argazkia: Estudio Gover

BORJA ESTOMBAK HAWAIIKO 
MUNDUKO TRIATLOI TXAPELKETAN 

PARTE HARTUKO DU URRIAN

https://irunero.eus/borja-estomba-piraguista-ez-dago-sella-bezalako-probarik/
https://irunero.eus/sellan-presente-egon-da-irun/
https://irunero.eus/benat-bengoetxea-triatloilaria-triatloia-praktikatzen-hasi-nintzenean-ulertu-nuen-zein-garrantzitsua-den-kirolean-konstantzia-mantentzea/

Sista Kata, abeslaria eta DJa:

“NIRETZAT MUSIKA TERAPIA ETA 
BEHAR DUDAN ZERBAIT DA”

Sista Kata Irungo abeslari eta DJa da. Batez ere reggae, dancehall eta afrobeats 
estiloekin sentitzen da eroso, bere abesti propioak sortzeaz gainera. Abeslari 

irundarrak azaldu duenez, musika emakumeak ikusarazteko tresna garrantzitsua izan 
daitekeela sinetsita dago eta musikak emandako bozgorailu hori ahal bezain beste 

aprobetxatu nahi du. 

Nola sartu zinen musikaren munduan?
Esan behar dut ni txiki-txikitatik hasi nintzela kantatzen, 7 urte 
besterik ez nituela. Nire ama margolaria eta gitarra-jotzailea 
da, eta, beraz, etxean beti izan dut musika gertu. Zazpi urterekin 
nire kabuz hasi nintzen etxean abesten, eta nerabezaroan 
neure kantuak egiten hasi nintzen. Orduan sartu nintzen 
reggaearen munduan, neurri batean Bad Sound System-eko 
Stepi Selektah artistari esker. Stepik nik ere neure abestiak 
nituela ikusi zuenean, berarekin abestera gonbidatzen hasi zen, 
eta, horrela, Bad Sound System-eko abeslari gonbidatua bihurtu 
nintzen. Horren ondoren, bi bandatan egon nintzen, eta askoz 
gauza gehiago egin ditut, baina 20 urteko ibilbidea laburtzea 
zail samarra da. Iaz hasi nintzen kontrolagailuarekin musika 
jartzen, eta orain nire formatua guztiz desberdina da.

Eta nola aukeratu zenuen Sista Kata deitura?
Kata nire izen ofizialetik dator, Katalin. Bestalde, reggae 
munduan asko erabiltzen den terminoa da Sista, ahizpa esan 
nahi baitu, ingelesez sister. Hori ere ez nuen gehiegi pentsatu, 
hasieratik ondo zegoela iruditu zitzaidan eta. Nire lagunak 
horrela deitzen hasi zitzaizkidan eta horrela geratu nintzen.

Zure ibilbidean zehar, zergatik erabaki duzu gaur egun lantzen 
dituzun musika estiloen alde egitea?
Musika mota guztiak entzuten ditut, baina batez ere musika 
beltza. Txikitan gehiago kantatzen nuen R&B, Soul eta musika 
estilo hori. Reggaea asko gustatzen zait, giro ona eta bake 
handia transmititzen duen estiloa delako. Dancehall musika 
berriz mugituagoa da, dantza gehiagorekin. Hori asko gustatzen 
zait, uste baitut emakumearen askapena nabarmentzeko 

balio duela, jendeak jakin 
dezan emakumeek ere 
dancehall dantzatzen dutela 
eta eszenatokian gauza 
sinestezinak egiten dituztela.

Horretarako, zeintzuk dira zure erreferenteak musikaren 
munduan?
Abeslari gisa, nire erreferenteak Lauryn Hill eta Aretha Franklin 
izan dira, hau da, batez ere soul abeslari handiak. Dancehallen 
kasuan, batez ere, Spice, bera baita erreginen erregina.

Uste duzu zaletasun handia dagoela inguru honetan horrelako 
musiketarako?
Bai, nik uste dut Euskal Herrian, oro har, baietz, zaletasun 
handia dagoela. Batez ere Irunen, adibidez Stepiri  esker, 
Deporren beti egin izan baititu horrelako festak, eta berari esker 
dancehall-a zer zen jakin genuen. Jendeak estilo hau ezagutzen 
duenean berehala gustatzen zaio, oso musika dantzagarria 
baita. Reggaea ere beti egon da presente inguru honetan.

Duela gutxi Moskuko jaietan aritu zinen. Zure auzoa denez, 
emanaldi berezia izango zen, ezta?
Bai, egia esan, bai. Urduri samar nengoen ni ikustera etorriko 
ziren guztiak ezagutzen nituela banekielako, eta horregatik 
ahalik eta ondoen egin nahi nuen, den-dena emateko. Egia 
esan, jendea asko motibatu zen eta giroa oso osasuntsua izan 
zen kontzertu osoan zehar. Haurrak ere igo ziren eszenatokira 
dantzatzera, eta hori asko gustatzen zait.

Kursaalen ere aritu zara Donostiako Aste Nagusian. Uste duzu 
badirela gehiago inposatzen duten publikoak edo agertokiak?
Jakina, agertokia handiagoa bada urduritasun handiagoa 
sortzen dizu. Gainera, aurrean duzun publikoa reggaearen 
mugimendukoa ez dela baldin badakizu, ez dakizu zenbateraino 
jarraituko duten zuk egiten duzuna edo jendeari benetan 
gustatuko ote zaion. Egia esan, Kursaalen festa on bat antolatu 
genuen, eta uste dut jendeari asko gustatu zitzaiola.  

Zergatik erabaki zenuen abeslari izateaz gainera, DJa ere izan 
nahi zenuela?
Esan dudan bezala, ni musikarekin obsesionatua bizi naiz, 

bai nik kantatzeko, bai 
gainerakoei entzuteko. 
Horregatik, beti izan dut 
gogoa kantatzeko, musika 
jartzeko eta jendeak nik 
jartzen diedanarekin dantza 
egiteko. 2018an biniloak ere hartu nituen, baina niretzat 
gehiegi zirela iruditu zitzaidan. Geroago konturatu nintzen 
kontrolagailuak zeudela eta errazagoa zela horiek garraiatzea 
eta erabiltzea. Horrela hasi nintzen iaz kontrolagailuen mundu 
honetan nahasketak eta DJ emanaldiak egiten. Egia esan, oso 
pozik nago, asko gustatzen zaidalako.

Kontatu duzunez, zure ustez, musikak balio al dezake 
emakumeei ikusgarritasuna emateko ere?
Nik uste dut aurrerapena motela izaten ari dela, baina nik 
nabaritu dut azken urte hauetan bilakaera bat egon dela. Jakina, 
ni duela 20 urte hasi nintzen, eta ni eta beste hiru emakume 
besterik ez ginen garai hartan hau bera egiten genuenak. 
Aitzitik, orain neska askok egiten dute nik egiten dudan gauza 
bera, eta hori da Kursaalen esan nahi nuena: asko garela. Hori 
dela eta, jada ez du balio hau egiten duen emakumerik ez 
dagoela esateak, gu kontuan ez hartzea justifikatzeko. Denok 
oso gogor ari gara lanean, eta babes handiagoa dagoela ere 
sumatzen dut, lehenago aukera hori mahai gainean jarri ere 
egiten ez zen bitartean. 

Ohikoa al da zuretzat abesti propioak sortzea?
Bai, nire abestiak konposatu ohi ditut eta ni neu naiz letrak 
idazten dituena. Egia esan, ez zait asko kostatzen, baina, batez 
ere, okerrago nagoenean gehiago egiten dudan zerbait da. 
Niretzat musika terapia eta behar dudan zerbait da. Horregatik, 
okerren nagoenean uste dut orduan ateratzen zaizkidala abesti 
onenak, sentitzen dudana erakusteko erabiltzen baititut. 

Zer ikusi edo entzun ahal izango dute zure ikuskizun batera 
joaten direnek?
Nire formaturik gustukoena dantzariekin egindako ikuskizuna 
da. Gehien gustatzen zaidana da nik reggae, dancehall edo 
afrobeat musika abesten edo pintxatzen dudan bitartean jendeak 
nola gozatzen duen ikustea. Bitartean dantzariak dantzan 
ikustea eta libre sentituz mugitzen direla ikustea gustatzen 
zait, horregatik ez zait gustatzen presioa sartzea. Baina gehien 
gustatzen zaidana jendeak nirekin batera gozatzea da. Adibidez, 
irailaren 20an Bilboko Spannabisen arituko naiz. Kalamu eta 
marihuana jaialdi bat da. Ni beste bi dantzarirekin batera joango 
naiz emanaldi horretara.

Zeintzuk dira zure ametsak etorkizunari begira?
Gustatuko litzaidake inguru honetan mugitzen jarraitzea 
eta jendeak entzutea. Jendeak nik egiten dudan musikarekin 
gozatzea nahi dut. Ez dut asko eskatzen, baina gustatuko 
litzaidake kontzertuak ematen jarraitzea, egiten dugun guztia 
transmititzen jarraitzeko, eta aipatu dudan bezala, emakumeari 
ikusgarritasuna ematen jarraitzea.

“Ni musikarekin 
obsesionatua bizi naiz, 
bai nik kantatzeko, bai 

gainerakoei entzuteko”

“Jada ez du balio 
hau egiten duen 
emakumerik ez dagoela 
esateak, gu kontuan ez 
hartzea justifikatzeko”

↓ Argazkiaren egilea: Olatz González

https://www.instagram.com/sistakata/?hl=es
https://irunero.eus/konekta-zerbitzuak-reggae-eguna-antolatu-
du-maiatzaren-7rako/
https://irunero.eus/moskuko-jaiak-abuztuaren-14tik-18ra-
ospatuko-dira/
https://irunero.eus/moskuko-jaiak-abuztuaren-14tik-18ra-ospatuko-dira/

18 urte betetzen badituzu 2024 honetan, eskatu 400 
€-ko zure bonu kulturala, ez geratu bonurik gabe!

Eskatzeko arazoak badituzu, hurbildu zaitez iGaztera eta 
tramitatzen lagunduko dizugu.

iGazteren webgunean aurkituko duzu bonuari buruzko 
informazio osagarria. 

GazteARTEan Irungo Udalaren Gazteria zerbitzuak 
GazteARTEan bekaren seigarren edizioa aurkeztu du. 
Ikerketa eta ekintza proiektu baten garapena sustatzea 
da helburua, haurtzaroa, nerabezaroa eta/edo gaztaroa 
gaitzat hartuta eta, gainera, 35 urtetik beherako 
herritarren ikerketa lana ere bultzatu nahi da.

Ikerketa lanak 8.000 euroko aurrekontua izango du, 
eta gehienez ere 8 hilabetean egingo da, esleitzen den 
egunetik kontatzen hasita. 	

Betekizunak:
–Beka eskuratzeko, ezinbestekoa da Unibertsitateko 
gradua edo lizentziatura edukitzea.
–Eskatzaileak 35 urteak bete gabe izan beharko ditu 
beka eskatzen den urteko abenduaren 31n.

Proiektuak aurkezteko epea: 2024ko urriaren 4ra arte, 
HAZeko egoitza elektronikoan edo HAZen bertan (San 
Martzial karrika 2).

Udako oporrek abuztuan zehar eragindako etenaldiaren 
ostean, irailetik aurrera Irungo Udaleko Gazteria arloko 
zerbitzu guztiak martxan egongo dira berriro. 

Ikasturte berriaren hasierarekin batera martxan jarriko 
diren ekintza guztien inguruko informazioa nahi izanez 
gero, www.irun.org/es/gazteartean webgunea kontsultatu 
dezakezu. Zerbitzuak berriro martxan jarri ahala, horien 
inguruko informazioa gaurkotuko da webgunean. 

KZguneko ikastaroak ezagutzen al dituzu?

Doakoak dira eta aurrez aurre, urrutitik, 
bideokonferentziaz edo hitzaldien bidez egin ditzakezu.

Gainera, Irunen bi dira KZguneko kurtsoak eskaintzen 
dituzten espazioak: lehena San Juan Arri plazan, Carlos 
Blanco Aguinaga Kultur gunean, eta Pio XII plazako 2. 
zenbakian.

Ikastaroen eskaintza hilero eguneratzen da, beraz, 
kzgunea.eus webgunean kontsultatu daitezke zeintzuk 
izango diren hurrengo hilabetean eskainiko direnak. 

GAZTE BONO KULTURALA

GAZTEARTEAN BEKA

ZERBITZUEN ITZULERA 
IRAILEAN KZGUNEKO IKASTAROAK

“Irun Hiria” Musika Bandak Junkaleko Andre Mariaren 
Omenezko kontzertua eskainiko du urtero moduan. 

Noiz: Irailaren 7an, larunbatean.  
Non: Junkal plazatxoan.  
Ordua: 20:00etan.

GiraBirak naturaren inguruko jardunaldia antolatu 
du oraingoan. 12:30etik 13:30era “Izarren Hartza” 
Phanta Rhei ikuskizuna eskainiko da, 13:30etik 14:30era 
Piknik musikala egingo da eta 14:30etik 16:30era Artean 
Espazioak eta Jon Sáenz del Castillok antolatutako natura 
tailerretan parte hartu ahalko da.

Noiz: Irailaren 22an, igandean.  
Non: Soroxarta parkean.  
Prezioa: Doan. 

2024ko Irun Zuzenean Festibalaren barnean hainbat 
kontzertuz gozatzeko aukera egongo da. Irailaren 27an, 
ostiralean, kontzertua eskainiko dute Bulego, Niña Polaca, 
Nogen, The IIIngles eta DJ Erenere taldeek. Irailaren 28an, 
larunbatean, berriz, Rulo y la contrabanda, Sexy Zebras, 
Rufus. T Fireflay, Tiburona eta Latido izango ditugu 
gurekin.

Non: Ficoban. 
Prezioa: Egun bakarra 22 € eta bi eguneko bonua 27 euro.  
Sarrerak: Salgai daude dagoeneko. 

Los Trankilos, Peña Poteo, Gauerdi, Los Perolas eta 
Burrunba Elektrotxarangek parte hartuko dute Irunen 
antolatuko den Txaranga Egunean. 

Noiz: Irailaren 14an, larunbatean.  
Non: Hiriko kaleetan barrena.  
Ordutegia: Goizeko 11:00etatik gaueko 21:00ak arte. 

JUNKALEKO ANDRE 
MARIAREN OMENEZKO 
KONTZERTUA

GIRABIRA NATURA

IRUN ZUZENEAN FESTIBALA 
2024

TXARANGA EGUNA

2024ko iraila

